
					ఈ పుట అచ్చుదిద్దబడ్డది

జననాథవరులను జంపెద నీవు - చను”మన్న మ్రొక్కి బాష్పంబు లందంద

దొరుఁగ మందోదరి దుఃఖించి లోని కరుగుచో నాడిన యార్ద్రవాక్యములు6470

విని సిగ్గుపడి వ్రేల్మి విడిచి రావణుఁడు - చనియె సజ్జకు నంత జననాథుఁ డిచట

ఒడలు నెత్తుట దోఁగి యూర్పులు సడలి - పడియున్న శేషాహిపతిఁ బోలియున్న

యనుఁగుఁదమ్మునిఁ జూచి యాలోన ధృతికిఁ - జొనుపనిమతితోడ శోకింపఁదొడఁగె;




లక్ష్మణుని మూర్ఛకు శ్రీరాముఁడు శోకించుట


"ఇబ్భంగి సౌమిత్రి యిలమీఁద నుండ- నెబ్భంగి బ్రాణంబు లేను నిల్పుదును?

లలి రణం బొనరింప లా వెట్లుగలుగు? - బలుముష్టి విల్లెట్లు పట్టంగవచ్చుఁ?

గన్నుల బాష్పము ల్గ్రమ్మంగ నెట్టు - పన్ని పైఁబఱతెంచు పరిపంథిఁ జూతు?

నాకన్నులెదుటనే నాసహోదరుఁడు - నాకూర్మిబంధుండు నాప్రాణసఖుఁడు,

నాకుఁ బ్రాణము లిచ్చి నను డించిపోయె - నాకు సిగ్గయ్యెడి నాశౌర్యమునకు

నా కేల రణ మింక? నా కేల జయము? - నా కేల రాజ్యంబు? నా కేల సీత?

నా కేల శౌర్యంబు? నా కేల బ్రతుకు? - నాకు నీతోడిద నాకంబుగాక!
6480

జయశాలివై మున్ను శరభశార్దూల - భయదాటవులలోనఁ బాటించి తెచ్చి

యరు దైనతుచ్ఛదైత్యాటవియందుఁ - బరునికై వడిఁ గాఁడుపఱచితే నన్ను?

ఉన్నతోన్నతబుద్ధి నోరంతప్రొద్దు - నన్నుఁ గాచుటకుఁ గాననభూములందు

నిద్రవో వెన్నఁడు నేఁ డిట్లు దీర్ఘ - నిద్రపోవుట నీకు నీతియే? తండ్రి!

పలుమఱు నిబ్భంగిఁ బనపుచుఁ బిలువ నెలుఁగెత్తి “యో" యన వేమి? లక్షణుఁడఁ!

ఇంక నెవ్వరు గల? రే నెందుఁ జొత్తు? - నింకఁ బాలయితిగా యీశోకవహ్ని;

శుభలక్షణోపేతసురుచిరాకారుఁ - డభిరామబలుఁడు నా కతిభక్తిపరుఁడు

ప్రియసహోదరుఁడు గంభీరుండు సమర - జయశాలి నాప్రాణసఖుఁడు లక్ష్మణుఁడు

ఇతఁడు నాతోఁ గాన కేతెంచె నిప్పు - డితనితో నేగెద నేనింద్రపురికిఁ;

గల రిందు నెందును గలరు బాంధవులు - నిల నిట్టిసోదరు లెక్కడఁ గలరు?
6490

యత్నంబు చేసిన నవనిజఁ బోలు - పత్ని నొండొకచోటఁ బడయఁ జొప్పడును;

ఇట్టిసద్గుణశీలుఁ డిట్టిదయాళుఁ - డిట్టిమహాబలుం డిఁక నెందుఁ గలఁడు?

తమ్ముఁ డన్మాత్రమే తలపోయ భక్తి - నిమ్ముల ననుఁ గొల్చు నిమ్మహాభుజుఁడు

ఇతఁడె నాపౌరుషం బితఁడె నాశాంత - మితఁడె నాకీర్తియు నితఁడె నాస్ఫూర్తి

యితఁడె నాశౌర్యంబు నితఁడె నాధైర్య - మితఁడె నానయమును నితఁడె నాజయము

భావింప నాపాలిభాగ్యంబు నితఁడె - పావనం బగురాజ్యపదవియు నితఁడె”

యని పెక్కుభంగుల నడలుచునుండ - విని సుషేణుఁడు రామవిభుఁ జూచి పలికె

“ఇది యేమి దేవ! నీ కింత శోకింప? - హృదయంబుఁ గుందింప కిదె చూడు మితని

యొడలఁ బ్రాణములు లేకున్న నాననము - కడు నొప్పి యుండునే కళలు దేరుచును

"https://te.wikisource.org/w/index.php?title=పుట:Ranganatha_Ramayanamu.pdf/492&oldid=432605" నుండి వెలికితీశారు


					వర్గం: 	అచ్చుదిద్దబడినవి




				

			
			
		

		
			

		 ఈ పేజీలో చివరి మార్పు 29 ఫిబ్రవరి 2024న 22:17కు జరిగింది.
	పాఠ్యం క్రియేటివ్ కామన్స్ అట్రిబ్యూషన్/షేర్-ఎలైక్ లైసెన్సు; క్రింద లభ్యం
అదనపు షరతులు వర్తించవచ్చు.
మరిన్ని వివరాలకు వాడుక నియమాలను చూడండి.

